
TEIS
Comunidade titular: Parroquia de Teis (Vigo)
Forma xurídica: MVMC
Superficie: 58 ha
N.º de comuneiras/os: 85 (37 mulleres, 48 homes)
N.º mulleres no órgano de goberno: 1 (de 6)

Cerdeira en flor no inicio 
do sendeiro botánico

Visita ao monte veciñal con estudantes dun instituto da zona

Síntese histórica

No Catastro de Ensenada 
(1753) aparecían como mon-
tes do “común da feligresía 
de San Salvador de Teis” os 
da Madroa, con 2800 ferra-
dos; a Guía, con 650 ferrados; 
e Pedrosa, con 24 ferrados. A 
finais do século XIX o Concello 
de Lavadores insta, a petición 
veciñal, a excepción de venda 
destes montes ante o proceso 
de desamortización, realizan-
do o Distrito Forestal en 1891 
un levantamento topográfico 
e memoria descritiva.

A pesar da redención foral 
liderada pola Sociedade de 
Agricultores de Teis, os montes 
son usurpados, iníciase a fo-
restación forzosa e en 1948 xa 
constan como de libre dispo-
sición no catálogo do Concello 
de Vigo. Á desposesión veciñal 
súmanse sucesivas decisións 
do concello nos anos 1970, 
que levanta un zoolóxico, unha 

canceira, instalacións depor-
tivas e outras infraestruturas, 
pasando a ocupar máis de 7 
hectáreas.

Nos inicios dos anos 1990 a 
comunidade de augas local 
reclama a titularidade veci-
ñal do monte, escalando o 
conflito en 1995 da man da 
Asociación de Afectados do 
Monte da Madroa en resposta 
ao proxecto de construción da 
autoestrada AP9 que implica a 
expropiación de 3 hectáreas e 
unha actuación agresiva que 
fragmenta aínda máis o terri-
torio. A clasificación acádase 
en 1998, aínda que o litixio co 
concello polos terreos ocupa-
dos demoraría unha década 
máis. Mediante sentenza de 
2009 a xustiza recoñeceu a ti-
tularidade veciñal sobre os es-
pazos ocupados, mais o con-
cello mantén a ocupación de 
7 hectáreas ata a actualidade.

Vacaloura (Lucanus 
cervus) en Teis 

Maravalla (Calendula 
officinalis)

Cabra roendo abrochos  
de acacia negra

CONTEXTO
Situación

Teis e o seu monte están situa-
dos ao nordés da cidade de 
Vigo, nos contrafortes do ma-
cizo de Penide, estendéndose 
desde o Monte da Madroa, nú-
cleo central do monte veciñal, 
ata o límite con Redondela, se-
guindo a faixa litoral compren-
dida entre Guixar e Arealonga. 
Parte do territorio histórico da 
veciñanza, incluíndo o monte da 
Guía, non se encontra actual-
mente clasificado como veciñal 
en man común. As cotas varían 
desde os 159 m na Paradela e 
os 346 m de Pedras Negras. O 
monte da Madroa forma unha 
meseta rodeada de ladeiras 
de pendentes considerábeis e 
diversas infraestruturas (au-
toestrada AP9, estradas, liñas 
de alta tensión, instalacións 
deportivas, zoolóxico, etc.) e 
ten grande importancia como 
lugar recreativo. O sistema flu-
vial das Regueiras está con-
formado por varios pequenos 
regueiros que conflúen no rego 
dos Banquetes.



VALORES DE  
CONSERVACIÓN
A de Teis foi a primeira comu-
nidade que definiu a conser-
vación da natureza como fin 
fundamental da mesma nos 
seus estatutos, aprobados en 
1998. O seu art. 2 establece que 
a finalidade da comunidade é 
“priorizar o equilibrio ecolóxico 
e medio ambiental, tomando 
como modelo a imitar ‘o bos-
que Galego’”, mentres que o 
art. 24 establece como “meta 
fundamental a rexeneración in-
tegral do monte de acordo co 
expresado no artigo nº 2”. Para 
levar á práctica este obxectivo, 
en 2010 elabórase un Plan Téc-
nico de Xestión que establece 
o obxectivo de transformar as 
masas de piñeiro bravo (Pinus 
pinaster), introducido nos anos 
1940, e acacia negra (Acacia 
melanoxylon), introducida 
polo Distrito Forestal a partir 
de 1929, en bosque atlántico e 
soutos. O plan foi inicialmente 
rexeitado pola administración 
por non encaixar nos modelos 
produtivistas previstos.

En dúas décadas a comunida-
de alcanzou un éxito moi no-
tábel na consecución destes 
obxectivos, rexenerando o bos-
que autóctono en máis de 25 
hectáreas anteriormente do-
minadas por acacia e piñeiro e 
recuperando antigos camiños. 

Valgada rexenerada con bosque autóctono naturalizado

Visita nun bosque autóctono onde antes só había acacias

Sendeiro atravesando unha zona restaurada

En 2018, 20 anos despois da 
clasificación do monte, o seu 
territorio foi recoñecido como 
Área Conservada por Pobos In-
díxenas e Comunidades Locais 
(ICCA) e incluído tanto no Rexis-
tro Internacional de ICCAs do 
Programa das Nacións Unidas 
para o Medio Ambiente como 
na Base de Datos Mundial de 
Áreas Protexidas.

As actuacións sobre as zo-
nas de ribeira no regueiro dos 
Banquetes (2002-2005), reali-
zadas co apoio da Fundación 
LaCaixa, levaron ao retorno de 
especies vulnerábeis como a 
píntega rabilonga (Chioglos-
sa lusitanica*) ou a vacaloura 
(Lucanus cervus). A conserva-
ción desta especie foi obxecto 
dun proxecto de conservación 
específico (“Carballeiras Vivas”) 
en 2005. Alén dos hábitats rexe-
nerados de carballeiras (9230), 
soutos (9260) e bosques alu-
viais (91E0*), así como rochedos 
(8230) nas zonas do Espedre-
gal, Pousos e Carballeiras, con 
presenza de especies como Po-
darcis bocagei, Lacerta lepi-
da, Troglodytes troglodytes, 
Pipistrelus pipistrelus, etc. A 
comunidade tamén vela pola 
conservación do patrimonio 
cultural do territorio, incluíndo 
os vestixios arqueolóxicos no 
castro da Madroa e da necró-
pole megalítica da Madroa.



Técnica de descasque para o secado da acacia negra

Plantación de árbores con voluntariado na faldra sur do monte da Madroa

BOAS PRÁCTICAS
Xestión da acacia

No momento da recuperación da 
propiedade, a maior parte do ter-
ritorio comunitario estaba inva-
dido por Acacia melanoxylon. A 
comunidade destinou gran parte 
do seu esforzo á súa erradicación 
e control, ensaiando múltiples 
métodos, optando fundamental-
mente polo arrincado mecánico 
e a plantación de árbores au-
tóctonas con densidades altas 
para xerar sombra. A innovación 
da comunidade combatendo a 
acacia evidénciase na concep-
ción e fabricación de métodos 
e ferramentas, como un sistema 
de extracción para cabrestante 
de tractor ou un Weed Wrench 
artesanal (palancacia).

Adquisicións de terreos 
lindeiros

Logo dos primeiros éxitos na 
rexeneración do bosque autóc-
tono, evidenciouse o problema 
que representaba o abandono 
dos terreos particulares limítro-
fes, que supuñan focos de propa-
gación permanente de especies 
exóticas invasoras, así como risco 
de incendios ao tratarse dunha 
multitude de pequenas parcelas 
sen ningún tipo de mantemento. 
Ante esta situación, a comunida-
de decidiu iniciar compras destas 
terras particulares lindeiras, que 
acabaron por ter a condición de 
bens veciñais en man común.

Polo de custodia do  
territorio

Sendo limitados os fondos dis-
poñíbeis para a adquisición 
de terras limítrofes, a comu-
nidade optou por lles propor 
aos propietarios particulares 
acordos de custodia do terri-
torio, nos que a comunidade 
asume a xestión dos terreos, 
eliminando invasoras e rexe-
nerando o bosque autóctono, 
mentres que os propietarios 
poñen os terreos á disposición 
da comunidade e asumen o 
compromiso de manteren as 
árbores autóctonas. Os acor-
dos non supoñen gasto ningún 
para os propietarios privados 
e reforzan a identificación da 

poboación local co proxecto 
de conservación da comuni-
dade ao realizarse unha xes-
tión conxunta. Deste xeito, Teis 
foi a primeira comunidade de 
montes veciñais que se con-
verteu en entidade de custodia 
do territorio, e así consta no V 
Inventario estatal de iniciativas 
de custodia do territorio. En 
paralelo, vén traballando para 
chegar a acordos cos titulares 
de infraestruturas e servidu-
mes (como as liñas de alta 
tensión) para permitir unha 
xestión positiva en termos de 
conservación e protección 
fronte a incendios forestais.

Acordos con entidades  
conservacionistas e sociais

Teis ten unha longa traxecto-
ria de colaboración con en-
tidades ambientais e sociais, 
que facilitaron a consecu-
ción dos seus obxectivos de 
conservación. En 1997 a co-
munidade asinou un acordo 
con Greenpeace para botar 
a andar unha experiencia de-
mostrativa de restauración 
do bosque atlántico sobre 1,5 
hectáreas de monte na zona 
das Carballeiras, na que elimi-
naron piñeiros e acacias, asu-
mindo a entidade ecoloxista o 
custo inicial das plantacións e 
o seu mantemento nos 5 pri-
meiros anos.

Tamén ten sido continuada a 
colaboración co tecido socio-
cultural local a través do Plan 
Comunitario de Teis. En 2005 
elaborouse unha primeira 
unidade didáctica sobre “Os 
montes comunais de Teis” 
ampliada posteriormente coa 
unidade didáctica “Monte da 
Madroa”, servindo de base 
para as actividades organiza-
das ao longo do ano cos cen-
tros educativos de primaria e 
secundaria da parroquia. Teis 
tamén foi pioneiro en colocar 
o monte veciñal e os proxec-
tos de conservación no centro 
dos programas de inserción 
social locais, centrados no 
tratamento e prevención das 
dependencias.

Crianzas da escola do 
Paraixal. A adquisición 
de superficies 
lindeiras é un legado 
para as xeracións 
futuras

Dereito de adquisición 
preferente de superficies 
lindeiras

As comunidades de montes 
veciñais en man común teñen 
o dereito de adquisición pre-
ferente tanto das superficies 
limítrofes como dos enclava-
dos. Tantos os terreos adqui-
ridos coma aqueles que fosen 
doados pasarán a ter a con-
dición de veciñais en man co-
mún (art. 57 da Lei de Montes 
da Galiza). 

Conforme a lei, o transmitente 
ten a obriga de comunicar á 
comunidade os datos relativos 
ao negocio que pretende reali-
zar, dispoñendo a comunidade 
de 3 meses para exercitar o 
dereito á compra preferente. 
Pola súa parte, as notarías e 
rexistros da propiedade non 
poden autorizar ou inscri-
bir escrituras de transmisión 
de propiedades contiguas a 
un monte veciñal sen que se 
acredite que fose realizada a 
comunicación á comunidade.

